
O BNG presentou a campaña para as eleccións 
municipais do 28M, centrada no modelo que se 
leva a cabo nos concellos gobernados polo Bloque. 
“Son referencia na mellora da calidade de vida, na 
dinamización económica e social, e no crecemento 
da autoestima e do orgullo da veciñanza polo seu 
concello”, manifestou a responsable de comunicación 
da Executiva nacional, Olalla Rodil, facendo alusión a 
modelos coma os de Pontevedra, Allariz ou Carballo.

Con respecto a isto, indicou que as bases da campaña 
se asentan en tres ideas. En primeiro lugar, no BNG 
como sinónimo de rigor, capacidade e solvencia. 
En segundo lugar, na capacidade de facer políticas 
adaptadas ás necesidades de cada concello e, 
finalmente, en terceiro lugar, en poñer ás persoas 
no centro das políticas. “O mellor escaparate das 
políticas que representa o nacionalismo galego está 
na marca de concellos BNG”, subliñou.

En base a isto, desde comezos deste ano e ata a data 
de convocatoria das eleccións, en abril, está e seguirá 
utilizándose un lema e unha imaxe visual única para 
todo o País: “Unha nova Galiza, concello a concello".

A partir da convocatoria electoral en abril, utilizaranse 
dous lemas. “Alí onde o BNG é oposición, apelaremos 
a poñer en valor o potencial e a capacidade 
dos concellos que a día de hoxe está sendo 
desaproveitada ou desatendida. A idea será que eses 
concellos merecen máis” explicou a responsable de 
comunicación da Executiva nacional. Fronte a isto, 
alí onde goberna o BNG trasladarase unha idea clara: 
a de continuidade do proxecto de goberno, que é o 
que garante máis porvir para o concello. 

Desta maneira veremos, por exemplo, “Santiago 
merece máis!” ou “Pontevedra, máis por vir!”.

Visualmente a campaña conta cunha continuidade 
correspondente á gama de cores que se levan 
utilizando durante toda a etapa de Ana Pontón á 
fronte do BNG, que a responsables de comunicación 
da Executiva nacional definiu como unha gama 
cromática “colorista que traslada optimismo e 
frescura, pero tamén un xogo visual a partir da figura 
do corazón, que conforma, vai conformar, un símbolo 
de suma en moitas das pezas da campaña”.

O BNG presenta a campaña para o 28M coa mirada posta 
en que é posible un cambio de rumbo concello a concello

As bases da campaña para o 
28M aséntanse en 3 eixos: 
•	 solvencia
•	 políticas adaptadas ás 

necesidades reais do País 
•	 poñer ás persoas no centro

O domingo 26 de marzo terá lugar un encontro nacional 
municipal no que participaran 1.500 persoas entre candidatas, 
militantes, simpatizantes e representantes políticos e 
institucionais.  “Un grande acto co que dar comezo a unha 
intensa precampaña cara ás eleccións municipais na que 
estamos certas que o BNG será a forza que máis sume e 
avance por todo o País”, concluíu.



«Durante estes días estívose traballando arreo en varios servizos 
municipais, destacando o servizo de Asesoría xurídica, ao redor 
da sentenza do TS sobre ENCE na que se estimaba o recurso 
de casación presentado pola empresa», contextualizou Anabel 
Gulías. «Quero lembrar as declaracións do alcalde, de termos a 
obriga fronte aos veciños e veciñas de Pontevedra de recuperar 
e reivindicar ese espazo público ocupado pola pasteira, por terra, 
mar e aire. Así se está facendo e así se lle encargou ao servizo».

A primeira das accións fronte  unha sentenza inxusta será 
presentar un "incidente de nulidade de actuacións», sinalou 
Gulías. A cuestión previa a ter en conta é que o informe dos 
servizos xurídicos municipais presentado no seu día contra a 
prórroga concedida a Ence, e admitido pola Audiencia Nacional, 
esgrimía cinco argumentos que poderían poñer en cuestión a 
continuidade da pasteira na ría. A Audiencia Nacional só tomou 
en consideración o primeiro deles, que aludía ao artigo 32 da Lei 

de Costas, e non entrou no resto de argumentos. Así, o Supremo 
tampouco o fixo, polo que os técnicos municipais consideran 
este feito unha «indefensión» dos intereses da administración 
municipal.

«O Tribunal Supremo estimou totalmente o recurso de casación, o 
que nos xera indefensión, xa que non só argumentabamos que a 
situación da fábrica era un motivo central, senón que había moitos 
máis motivos, como pode ser a falta de concorrencia pública nesa 
prórroga», explicou a edil. «Aprobamos facer un incidente de 
nulidade de actuación, polo que se pide paralizar o estimado polo 
Supremo e volver á Audiencia Nacional para que se xulguen cada 
un dos argumentos e motivos esgrimidos pola nosa banda, no 
noso recurso, e defendernos con todas as garantías cun proceso 
xudicial xusto, igualitario e efectivo».

Pontevedra presenta un "incidente de nulidade" 
para que a sentenza de ENCE volva á Audiencia 
Nacional 

Miguel Anxo Fernández Lores, visitou o novo edificio da 
Fundación Juan XXIII na cidade, que estará destinado a 
labores de formación e integración sociolaboral para persoas 
con discapacidade intelectual. O rexedor puido manter unha 
xuntanza co padroado do colectivo, que lle explicou a súa 
situación actual e os prometedores plans de futuro cos que 
contan para seguir traballando a prol dunha sociedade mellor 
e con máis oportunidades para os seus usuarios.

«Este edificio foi construído nunha parcela de cesión 
municipal, que o Concello cedemos no ano 2017 e que, nun 
prazo razoábel de tempo, hoxe xa é un novo complexo 
formativo e de integración laboral», sinalou Lores. «Neste 
momento hai máis de 60 persoas traballando neste espazo, 
entre persoas da propia fundación e usuarios que adquiren 
coñecementos e dinámicas de traballo en xardíns e noutras 
actividades». O rexedor ve a construción deste novo espazo 
como «un paso adiante importantísimo» para Pontevedra, 
xa que ofrece facilidades, «a través dun traballo encomiábel 
da Fundación Juan XXIII», á hora de que persoas con 
discapacidade poidan integrarse laboral e socialmente no 
mundo.

«Este centro vén a complementar o que xa teñen na 
urbanización Fontesanta, que tamén conta con varias ducias 
de persoas que son atendidas decotío», explicou o alcalde. «É, 
de verdade, un chanzo máis na integración destas persoas e, 

sen dúbida, un paso adiante para Pontevedra e para toda a súa 
contorna. Hai que pensar que estamos rematando no Centro 
Sur, a escasos metros de aquí, unha residencia e centro de 
día para persoas con parálise cerebral con Amencer; no 
futuro tamén faremos unha residencia para persoas con 
discapacidade física da man de Cogami».

A apertura destes novos edificios, logo da súa creación, 
acontece ao tempo que a reurbanización de todos estes 
terreos, que durante anos gardaron relación coa ONCE. A día 
de hoxe xa está aberto o viario que conecta Luís Braille coa rúa 
Pintor Urbano Lugrís, e que permitiu achegar e permeabilizar 
este espazo, ofrecendo novas formas de movemento entre 
Campolongo e a Avenida de Vigo. No futuro, nas vindeiras 
fases e actuacións, a zona seguirá mudando para mellor, 
integrando estes novos espazos aínda máis no centro da 
cidade, «facendo cidade».

O alcalde quixo transmitir os seus parabéns a toda a Fundación 
Juan XXIII, logo do esforzo realizado para a creación deste 
novo espazo, con fondos propios, e poñelo a disposición da 
sociedade dun xeito altruísta. «É unha Fundación con ideas 
positivas para todos. Mesmo soubemos que están facendo un 
moi interesante proxecto en Castiñeiras, onde contarán cun 
centro que lles permitirá facer viveiros de árbores autóctonas. 

É un xeito de coidar e reaproveitar o noso monte espléndido».

O novo centro da Fundación Juan XXIII, 
un «paso adiante» para toda a cidade de Pontevedra



O edil e coordinador do Rural, Alberto Oubiña, acompañado do 
presidente da asociación cultural Sondexeve, Manuel Hermida, 
deron  conta dos informes técnicos que o Concello de Pontevedra 
remitiu á Xunta de Galiza ao respecto do estudio de impacto 
ambiental para a solicitude de modificación circunstancial do 
proxecto sectorial e do proxecto de execución das instalacións 
do parque eólico Anduriña.

Este proxecto de parque eólico, un dos varios que a comarca 
podería ver instalados ao longo dos vindeiros anos, afectaría ao 
territorio pontevedrés pola zona de Santa María de Xeve, e tamén 
aos concellos de Barro, Campolameiro e Moraña.

«Os informes emitidos polas técnicas municipais son informes 
contundentes en contra do proxecto por múltiples motivos», 
indicou Oubiña. «Cómpre comentar algúns aspectos que son 
sintomáticos do escaso fondo co que foron realizados estes 
informes sobre o impacto ambiental. Por exemplo? O estudio 
realizado ao redor das aves da zona é escaso porque non ten en 
conta os efectos que se poden producir nas aves migratorias, 
como é o caso do Escribano Palustre, unha ave considerada en 

perigo de extinción no catálogo galego de especies ameazadas. 
Tampouco se fai referencia ao parque forestal do Pontillón 
do Castro, malia situarse a escasos metros dos pretendidos 
aeroxeradores»,

«Estes aeroxeradores farían perder todo o seu sentido ao parque 
forestal do Pontillón ao incidir en todas as súas características, 
coma o solo, a fauna e a flora que posúe», sinalou o edil. «Doutra 
banda, o estudo di que non se atoparon exemplares dunha 
especie chamada Ruscus Aculeatus, que se localiza nun camiño 
a 170 metros do punto onde queren realizar o proxecto, tal e como 
verificou a técnica municipal. Ao respecto do ruído, paga a pena 
lelo textualmente: ‘se prevé un ligero aumento de los niveles 
sonoros’. Coido que un lixeiro aumento sería que cantasen os 
paxaros, non un ruído eterno dos aeroxeradores».
   
Ao respecto do solo, os informes técnicos advirten de que estes 
son superficiais e non teñen en conta as voaduras nin tampouco 
o transporte de materiais enormes por espazos que non están 
preparados nin axeitados para tal acción.

Doutra banda, á hora de falar da paisaxe, os estudos recibidos 
tampouco fan especial fincapé neste punto, malia que estes 
muíños serán visíbeis desde boa parte da cidade de Pontevedra. 
«A instalación deste parque arruinará a paisaxe de todo o monte 
Acival, desaparecendo o seu carácter de elemento singular. E 
máis, se nos paramos a ler os informes, vemos como se fracciona 
o proxecto de instalación ao estar dividido en diferentes 
proxectos de instalación. O parque eólico Anduriña, xunto con 
outra instalación deste tipo -Zudreiro-, pretenden evacuar a 
enerxía producida a través dunha liña de alta tensión de 132 kv. 
Esta tramitación quere ser un proxecto independente, pero está 
claro que forman un todo único, xa que ningún ten sentido sen o 
outro. O estudio de impacto debería facerse conxunto, o non está 
así feito, non se fai unha avaliación global de todo o proxecto, 
polo que se falsea o verdadeiro impacto do parque eólico ao non 
ter os graves efectos prexudiciais dunha liña de alta tensión».

Os informes municipais sinalan que tampouco se trata en ningún 
punto do estudo o risco de incendio na avaliación ambiental, 
habendo diversos estudos que relacionan o movemento das 
turbinas e as descargas eléctricas como causas de lumes forestais. 
Ademais, o estudio amósase superficial en como afectarán os 
aeroxeradores á hidroloxía do lugar, e até tampouco cuantifica 
un impacto laboral realista. «Os aeroxeradores non se montan 
na comarca, nin teñen a obriga de contratar xente de aquí. As 
empresas que gañan estes concursos xa contan con persoal 
técnico, nin xeran postos de traballo relevantes para mantelos, 
pois o mantemento é case nulo, non contan con actividades 
económicas vinculadas. Iso si, aos titulares das terras págaselles 
unha miseria. Por non tributar, as grandes empresas nin tributan 
aquí. Perdemos territorio, pagamos a luz ao mesmo custe e as 
compensacións non aparecen. Xa chegou o de sermos unha 
colonia. Xeve debe ter claro que o Concello estará do seu lado 
para defender os intereses xerais, pois o territorio ten que ser 
aproveitado polo pobo e os beneficios do seu uso debe repercutir 
no mesmo».

O Concello de Pontevedra emite uns 
contundentes informes en contra da instalación 
do parque eólico "Anduriña"

O BNG rexistrou, por medio do deputado Luís Bará, unha batería 
de iniciativas parlamentares en relación cos proxectos industriais 
eólicos Anduriña e Zudreiro, promovidos pola empresa Green Capital 
no monte Acibal e na súa contorna, con afección aos concellos de 
Moraña, Barro, Campo Lameiro e Pontevedra.

O polígono eólico Anduriña ten unha potencia de 41.4 MW, con 9 
aeroxeradores de 4,6 MW e 200 m de altura, e unha poligonal que 
afecta aos concellos de Barro, Campo Lameiro, Moraña e Pontevedra.
O polígono eólico Zudreiro ten unha potencia de 23 MW, con 5 
aeroxeradores de 4.6 MW de 200 m de altura, e unha poligonal que 
afecta aos concellos de Moraña e Campo Lameiro.

Segundo Bará, “Os dous proxectos están situados na mesma zona, un a 
continuación do outro, comparten subestación e liña de evacuación, 
polo que estamos diante dun caso claro de fragmentación irregular 
e fraudulenta”.

Engadiu que “Estes dous proxectos teñen tamén relación directa, en 
canto ás infraestruturas de evacuación e conexión á rede, con otros 
proxectos promovidos pola mesma empresa: Liña de Media Tensión 
Parque Eólico Zudreiro a Subestación Parque Eólico Anduriña, Liña 
de Alta Tensión Anduriña-SEC Parque Eólico Coto Aguado (Cerdedo-
Cotobade), LAT de conexión de Coto Aguado coa Subestación de 
Tomeza. Todas estas infraestruturas terían un forte impacto no 
territorio e deberían ser tramitadas e avaliadas conxuntamente”.

Para o BNG, o polígono industrial eólico conformado polos proxectos 
Acibal (xa autorizado polo Consello da Xunta), Anduriña e Zudreiro 
non está debidamente xustificado en canto ao seu interese público e 
tería unha incidencia moi negativa. 

O BNG demanda á Xunta que protexa os valores ambientais e 
culturais do Monte Acibal, e que garanta a conservación dos 
humidais, do patrimonio cultural, de hábitats e especies protexidas, 
da zona de campeo do cabalo do monte e da tradición da Rapa das 
Bestas. E que ademais inicie os trámites para a inclusión das Brañas 
da Amil e das turbeiras do Acibal no Rexistro de Zonas Húmidas de 
Galiza

O BNG leva ao Parlamento o 
rexeitamento aos polígonos 
eólicos Zudreiro e Anduriña



O Concello volve reclamarlle á APLU que avance e 
obrigue a cumprir a sentenza sobre o desguace ilegal 
de Marcón 

O Concello de Pontevedra ven de realizar unha nova reclamación 

e á Axencia de Protección da Legalidade Urbanística (APLU) para 

que solucione a problemática existente ao redor da acumulación de 

residuos «nomeadamente vehículos en estado deplorábel» na parroquia 

de Marcón.

«É un tema que vén de lonxe, xa falamos moitas veces desta cuestión 

e tiñamos un compromiso coa APLU para solucionar este problema, ao 

sabermos que se puxeran en contacto cos responsábeis deste desguace 

ilegal», indicou Gulías. «Tiñan un prazo, en teoría, que remataba o 9 de 

xaneiro para facer efectiva a sentenza e desprazar estes vehículos e 

acondicionar o lugar. A situación segue igual, concedéuselles un novo 

prazo que non sabemos cando remata, pero está claro que seguimos 

nas mesmas».

A concelleira sinalou que varios pais e nais do colexio de Marcón se 

puxeron en contacto co Concello para trasladar a súa preocupación e 

que «vai máis alá da propia situación do desguace e da situación deste, 

xa que sinalan o risco de caída de vehículos sobre a vía pública». «Xa 

é unha cuestión que nos preocupa a todos, pero en especial ao alcalde, 

que mantivo conversas co responsábel da APLU para instarlle a que 

resolva esta problemática».

Iván Rodríguez deseña o cartaz do XXIV Salón 
do Libro, no que os libros para xogar son os 
protagonistas

A concelleira de Cultura Carme Fouces presentou o cartaz do XXIV 

Salón do Libro “Libros para xogar” acompañada polo seu autor Iván 

Rodríguez. Rodriguez foi seleccionado entre 60 ilustradoras galegas ou 

afincadas en Galiza que achegaron os seus portfolios.

Fouces salientou “o importante peso que lle damos ao cartaz na medida 

na que cremos que a ilustración é unha das patas sobre as que se edifica o 

Salón, a literatura infantil e tamén unha parte da literatura para adultos. 

Nos últimos anos empregamos varias fórmulas para seleccionar pero 

esta última, en contacto cos profesionais da ilustración é a que máis 

beneficia ao sector. Consiste na recepción de portfolios entre os que un 

xurado profesional, escolle quen será o deseñador/a. 

Estamos encantadas da alta participación, xa que desta volta recibimos 

60 propostas. É unha encarga moi atractiva, xa que o cartaz ten moita 

visibilidade e logo é algo ao destacar no seu CV. Estamos encantadas 

de que o xurado especializado escollera a un ilustrador como Iván R., 

cunha ampla tarxectoria como ilustrador no mundo da literatura, a 

publicidade e incluso a moda, que xa traballou en algunha edición do 

Salón impartindo obradoiros, e soubo captar moi ben o que queríamos 

mostrar”

O Concello de Pontevedra dirixirase á Xunta para  
reclamar a restauración da letra orixinal do Himno 
de Galiza

O Concello de Pontevedra acordou pedirlle á Xunta de Galiza a modificación 

da Lei 5/1984 de Símbolos de Galiza, para restituir a letra orixinal do himno 

galego..

«Desde hai xa ben tempo, Vía Galega e outros colectivos ou asociacións 

como a Federación Galicia Cultura veñen demandando a través dunha 

proposta de Lei de iniciativa lexislativa popular para que se recupere 

a forma orixinal do Himno de Galiza, do himno galego», indicou Gulías. 

«Tivemos encontros con representantes destas asociacións para escoitar 

as súas reivindicacións e temos un acordo coincidente co que eles 

propoñen. Non vén dun día para outro, xa no ano 1996 houbo unha relatorio 

conxunto para estudar a eventual restauración da letra verdadeira do 

himno de Pondal».

A edil explicou que hai informes técnicos, filolóxicos e especializados onde 

se demostra, de xeito razoábel, que o texto oficial contén na súa versión 

actual algunhas alteracións como presenzas de formas idiomáticas alleas 

ao poema orixinal, castelanismos, hiperenxebrismos ou deturpacións das 

expresións orixinais. «Algúns destes motivos son polos que esgrimimos o 

noso apoio a esta proposta e pedirlle á Xunta de Galiza que modifique esa 

redacción inicial e que faga tarefas de divulgación fronte este cuestión».



A portavoz nacional do BNG, Ana Pontón, mantivo 
un encontro con representantes do sector pesqueiro 
de Galiza para abordar e analizar a repercusión que 
ten para a frota galega os parques de eólica mariña 
anunciados polo Goberno do Estado, que pon en 
risco o futuro dun sector estratéxico para o País.
 
A líder do BNG indicou que en Galiza a eólica mariña 
e o sector pesqueiro son incompatibles, explicando 
que “ou se protexe ao sector pesqueiro, estratéxico 
para Galiza, con 31.000 postos de traballo directos 
da pesca, ou se aposta pola súa destrución para 
que se sigan enriquecendo as eléctricas, mentres 
Galiza se converte nunha colonia enerxética de 
Madrid por terra, mar e aire”.

Nuns días nos que se pon de exemplo o parque 
eólico flotante de Viana do Castelo, o sector do país 
veciño afirma que os efectos deste parque sobre a 
pesca foron devastadores, acabando, literalmente, 
coa pesca na zona. Pontón indicou que “mesmo un 
país como Noruega está reconsiderando a situación 
da eólica polo gran impacto que está provocando 
no seu sector pesqueiro”.
 
Neste momento, dixo a portavoz nacional, o 
Goberno do Estado, “co silencio cómplice do 
Goberno da Xunta”, pretende instalar o 43% da 
eólica mariña nas costas galegas. Estamos falando 
de 2.200 quilómetros cadrados de costa para a 
eólica mariña, coa  perda de miles de postos de 

traballos nun sector clave na economía, o que a 
líder do Bloque cualificou de “golpe mortal”.
 
Segundo os datos solicitados pola Xunta ao 
departamento de Economía aplicada da USC do 
ano 2019, explicou, “a pesca representa case o 2% 
de todo o PIB de Galiza e 31.000 postos de traballo 
directos”. Se nos referimos ao sector do mar, (pesca, 
marisqueo, miticultura, piscicultura e conserva), 
increméntase porque supón o 4,8% do PIB galego, 
cunha facturación de cerca de 12.000 millóns de 
euros e 64.000 postos de traballo directos.
 
“Temos o País cheo de encoros, 4.000 muíños 
de vento nos nosos montes e están proxectados 

moitos máis. E agora dísenos a Galiza que na súa 
costa ten que soportar case a metade de todos 
os aeroxeneradores da eólica mariña do Estado” 
denunciou Pontón, engadindo que “basta de que 
Galiza, o noso monte a agora o noso mar, teña que 
pagar todos os costes ambientais, económicos 
e sociais de producir enerxía sen recibir nada a 
cambio”.
 

O BNG súmase 
ás propostas do sector pesqueiro
 
Para o BNG o Plan de Ordenación do Espazo 
Marítimo (POEM) debe ser retirado de inmediato 
porque “non se pode permitir que o lobby eléctrico 
faga caixa cos recursos naturais galegos deixando 
sen medio de vida á xente do mar. A eólica mariña e 
a defensa do sector pesqueiro non son compatibles”, 
recalcou. Pontón afirmou que “defenderán esta 
idea tanto no Congreso dos Deputados como no 
Parlamento Europeo”.
 
Deste xeito, o Bloque apoia as peticións do sector 
pesqueiro galego cunha proposta que se divide 
en cinco puntos fundamentais. En primeiro lugar, 
retirada inmediata dos plans de eólica mariña do 
Goberno central; en segundo lugar, na declaración 
da costa galega zona excluída de eólica mariña 
para garantir o futuro do sector pesqueiro; en 
terceiro lugar, a preservación do sector pesqueiro 
e o futuro de miles de familias que viven do mar.
 
A portavoz nacional, en cuarto lugar, indicou “a 
necesidade de que o Parlamento galego retorne 
ao consenso unánime de 2009, para deixar Galiza 
libre de eólica mariña porque esa petición sigue 
sendo igual de válida que antes”. E en quinto lugar, 
concluíu dicindo que “non pode ser que a aposta 
polas enerxías limpas, que o BNG apoia totalmente, 
se faga a costa de destruír os nosos sectores 
produtivos.”
 
Á xuntanza asistiron representantes da 
Federación estatal de confrarías, encabezado 
polo seu presidente, Basilio Otero; o portavoz da 
Plataforma en Defensa da Pesca, Torcuato Teixeira, 
e representantes da CIG-Mar, como Xabier Aboi. 

Ana Pontón: 
“O BNG pide a retirada do POEM porque en Galiza 
a eólica mariña non é compatible coa supervivencia da pesca”

O POEM suporía a 
destrución de 64.000 
empregos directos no 
mar. 
Galiza non pode ser nin 
botín das eléctricas, nin 
colonia enerxética de 
Madrid



A portavoz de Dereitos Sociais do BNG, Olalla Rodil 
instou á Xunta a cumprir o Plan de Igualdade para o 
persoal da Administración Pública, tras 16 anos de 
demora na aplicación da lexislación galega.

A nacionalista lembrou que a lei recolle a 
“obrigatoriedade” da aplicación dos Plans de Igualdade 
na Admón. Autonómica, os seus organismos 
autónomos, as sociedades públicas, as fundacións 
do sector público autonómico, as entidades de 
dereito público vinculadas ou dependentes da CA 
e os organismos con dotación diferenciada nos 
orzamentos da Comunidade Autónoma.

“Desde hai 16 anos, a Xunta de Galiza incumpre a lei ao 
non contar con Plan de igualdade para o seu persoal” 

e sinalou que de todos os organismos obrigados a 
cumprir o Plan de Igualdade só o Sergas aprobou o seu, 
“dez anos máis tarde”.

Tampouco o ten a CRTVG, cuxa dirección carece de 
plan de igualdade ademais do “máis mínimo sentido da 
decencia” porque  agora non lles chega con manipular, 
senón que  tamén persegue aos seus traballadores e 
traballadoras.

Desde o BNG, explicou a deputada, levamos anos 
traendo de maneira recorrente a este Parlamento 
a “obriga” da Xunta de Galiza contar cun Plan de 
igualdade entre o seu persoal pero tivemos que agardar 
até o ano 2017 para que o PP iniciara os trámites,  “dez 
anos despois da entrada en vigor” do texto lexislativo.

En marzo de 2018,  o presidente da Xunta anunciaba 
“a bombo e prato neste mesmo Parlamento” que a 
aprobación do I Plan de Igualdade era “inminente” 
e xusto un ano despois,  Alfonso Rueda ,daquela 
vicepresidente, logo ascendido, aseguraba tamén  en 
sede parlamentaria: que o plan xa estaba elaborado 
“trasladóuselles aos sindicatos e neste mesmo ano 
estará en vigor”. Todo “mentira”, denunciou a deputada 
do BNG.

18.000 mulleres e 16.000 homes 
sen Plan de Igualdade

No mes de marzo de 2021, a portavoz nacional do 
BNG, Ana Pontón, volveu recordar esta cuestión no 
Parlamento pedíndolle ao Goberno do Partido Popular 
que cumpra coas súas obrigas en materia de igualdade 
e incidiu en que a Xunta é, ademais da administración 
xeral de Galiza, o maior centro de traballo deste 
país. “Traballan para a Xunta,  26.500 persoa,  “18.000 
mulleres e 8.500 homes”. Temos que excluír desta cifra, 
os traballadores e traballadoras do sistema educativo 
e sanitario porque a cifra se incrementaría e aínda a 
así, “o presidente da Xunta e o Goberno do PP coma se 
escoitara chover”

Na súa intervención, Rodil continuou secuenciando 
as veces que o BNG provocou o debate no Parlamento 
galego e recalcou que no mes de marzo do 2021 a 
conselleira de Igualdade “emendou ao seu propio 
Goberno” ao afirmar  en pleno, “estase traballando na 
diagnose” cando supostamente xa estaba feita dous 
anos antes.

Tras  a intervención da portavoz popular....a deputada 
do BNG replicou que levan “16 anos incumprindo a 
lei e agora seguimos escoitando que levan dous anos 
diagnosticando”, un “auténtico despropósito”.

Dezaseis anos incumprindo a lei quen debera dar 
exemplo porque logo é a administración pública a que 
esixe ás empresas que cumpran coas súas obrigas, 
“elaboren os plans de igualdade que son obrigatorios xa 
para todas as empresas con máis de 50 traballadoras/
es”, reiterou.

O BNG reclama á Xunta que cumpra a lei 
e aplique, sen máis demora, o Plan de 
Igualdade para o seu persoal

O BNG impulsará unha axenda feminista galega 
a favor da igualdade

A portavoz nacional, Ana Pontón, valorou o 8M 
en Galiza como unha xornada na que “quedou 
claro que o feminismo non é unha moda, é unha 
semente que prendeu, e o futuro será feminista 
ou non será”, despois de que miles de mulleres 
volveron manifestarse nas rúas, ao longo e ancho 
do País, para reclamar máis dereitos, igualdade e 
liberdade.

Neste sentido, a líder nacionalista anunciou que o 
BNG vai impulsar unha axenda feminista galega 
que permita imprimir velocidade ao avance da 
igualdade, tras catorce anos dun Executivo do PP 
que arrastra os pés cando se trata de mellorar os 
dereitos das mulleres.

“Levamos 14 anos cun Goberno do PP que é unha 
rémora para os dereitos das mulleres e que se alía 
coa extrema dereita para que os nosos dereitos 
vaian cara atrás”, denunciou a portavoz do BNG. 
Fronte a isto, Pontón indicou que “o movemento 
feminista amosou a súa fortaleza e vitalidade 
con milleiros de galegas nas rúas dicindo que 
queremos vivir nun País en igualdade”.

A líder do Bloque declarou que o BNG impulsará 
unha axenda feminista galega que poña a 
igualdade no centro, con medidas como a 
creación da Valedora da Igualdade, un organismo 
autónomo con capacidade de impulsar sancións,  
cuxa finalidade é velar pola garantía dos dereitos 
das mulleres no sector privado, promovendo a 
igualdade e loitando contra a discriminación. 

“Trátase de poñer a Galiza na vangarda do 
feminismo cun modelo que xa existe nos países 
nórdicos, un mecanismo de escoita para o que 
nos piden as mulleres nas rúas”, subliñou.

A segunda das medidas céntrase e en que as 
políticas de contratación pública introduzan 
cláusulas de igualdade: “Impulsaremos unha lei 
que blinde esas cláusulas de igualdade para que 
non se financie a discriminación con diñeiro 
público”, concluíu.



A deputada do BNG María Albert acusou ao director 
Xeral da CRTVG, Alfonso Sánchez Izquierdo de potenciar 
o español e discriminar a mulleres profesionais, de 
recoñecido prestixio, nos espazos de opinión.
 
Os espazos de opinión, dixo, serven para construír 
opinión e non é “inocente” a escolla dos tertulianos que 
opinan de igual maneira e coa mesma ideoloxía.
 
Para a deputada, as tertulias da radio e televisión galegas 
abordan de maneira sistemática a “axenda única de 
Madrid, o argumentario do Partido popular e a promoción 
de Rueda e Feijóo” e  “non reflicten a pluralidade dun país 
en evolución”.  Non nos referimos só aos comentaristas, 
dixo Albert, tamén aos opinadores “que crean opinión a 
través dun discurso único”.
 
Elección discriminatoria  de  profesionais 
nos espazos de opinión
 
Ante a falta de  presenza de mulleres profesionais 
nos espazos de opinión, a nacionalista reiterou que 
nos faladoiros é escasa a pesar de que existen “moitas 
mulleres xornalistas”, de recoñecido prestixio, e cunha 
grande capacidade para poder emitir as súas análises en 
galego pero vostedes, recalcou, prefiren ter nas tertulias 
a “unha persoa de VOX”. Con este proceder “ocultan a 

realidade do noso país e recórdolle que VOX non ten 
representación política  en Galiza”, remarcou.
 
Por outra banda, no transcurso da pregunta parlamentaria 
do BNG, criticou a “falta de calidade na utilización do 
idioma galego por parte dos  tertulianos” e insistiu en que 
cada vez  nótase máis  a  “grande presenza do castelán” 
nos opinadores.
 
Os medios de información, explicou a deputada,  non só 
informan ou entreteñen, tamén transmiten símbolos, 
representacións, constrúen referentes sociais e 
contribúen á construción da identidade. E a través deles, 
boa parte da cidadanía forma opinión sobre os temas de 
actualidade.
 
Tras a intervención do titular da CRTVG que xustificou 
que un comentarista utilice de “maneira deliberada” o 
castelán nas súas intervencións, a deputada do BNG 
recriminou a Sánchez Izquierdo a súa prepotencia e 
falta de pudor para afirmar que o realmente importante 
deste opinador  é o seu prestixio como xornalista  e non 
a lingua que utilice.
 
Ademais, a parlamentaria recriminou á dirección da 
CRTVG a ocultación da información parlamentaria nos 
servizos informativos, tertulias e espazos de opinión.

251 Venres Negros e novas mobilizacións 
contra a manipulación na CRTVG
 
Albert explicou que as preguntas parlamentarias do 
BNG trasladadas a comisión celebrada no Parlamento 
galego  proceden dunha comisión de 10 días que por 
unha repentina afonía do director Xeral da CRTVG non se 
pudo celebrar. Curiosamente, explicou a deputada, había 
unha convocatoria de folga de 24 horas dos traballadores 
e traballadoras do ente público contra a vulneracións 
dos seus dereitos laborais, persecución e manipulación 
informativa, dous días despois da celebración da 
comisión. “Non queremos pensar mal, pero todo indica 
que vostede quería enfríar as repercusións do paro 
convocado polo persoal”.
 
Por moito que o intente, insistiu a nacionalista “non van 
calar as protestas dos traballadores e traballadoras” e 
tampouco poden ocultar que levan “251 Venres negros” 
con reivindicacións que o BNG apoia e  apoiaremos nas  
próximas mobilizacións de Defende a galega.
 
 “Non boten máis leña ao lume, non afundan máis 
ao persoal”, poñan o freo e recapaciten. Hai un mal 
estar social da deriva na que vostedes meteron aos 
medios públicos e resulta “unha falta de respecto” aos 
traballadores e traballadoras que sigan negando a 
realidade e a existencia dun conflito. Vostedes, con tal de 
“manter o control pasan por riba da calidade dos medios” 
e mentres tanto, o persoal vive unha situación límite na 
Radio e Televisión galegas.
 
Até o Colexio de Xornalistas, engadiu a deputada do BNG, 
emitiu un comunicado denunciando a manipulación 
informativa e persecución de profesionais nos medios 
públicos. Están represaliando a traballadores movéndoos 
de programas e espazos informativos, unha medida que  
empeora a calidade das informacións e do propio medio 
co fin de “castigar a un ou unha  traballadora”.
 
“Non sigan falseando a realidade”, e rectifiquen, 
sentenciou.
 
A deputada concluíu a súa intervención anunciando que 
o BNG seguirá apoiando todas as reivindicacións dos 
traballadores e traballadoras e denunciará no Parlamento 
galego todos os casos de persecución e vulneración dos 
seus dereitos.

O BNG acusa a CRTVG de potenciar o castelán 
e  discriminar a mulleres profesionais nos 
espazos de opinión

O BNG levou á Cámara a situación de 
discriminación e ocultación informativa 
da axenda da portavoz nacional do BNG, 
Ana Pontón. Esta estratexia, levada ao 
cabo polo Goberno do PP, busca privilexiar 
na axenda informativa dos medios 
públicos galegos ao Partido Popular e os 
seus representantes, nomeadamente de 
Alberto Núñez Feijóo e Alfonso Rueda, 
nunha campaña de promoción de Feijóo 
en Madrid mentres silencian a Pontón en 
Galiza.

“Só procuran o éxito electoral do PP e para 
iso botan man dos 100 M€ que pagan as 
galegas e galegos pola CRTVG”, denunciou 
a portavoz parlamentaria para a CRTVG, 
María González Albert, que advertiu a 
Sánchez Izquierdo, director xeral do ente, 
que o BNG está a realizar un seguimento 
do escaletado e de axenda dos servizos 
informativos da Corporación, que 
privilexian, por exemplo, declaracións de 
Alberto Núñez Feijóo, líder do PP, “salvo 
cando é noticia para o resto de medios do 
Estado cando as súas declaracións son 
criticables”, declarou.

González Albert recriminou a orientación 
partidista na cobertura da portavoz 
nacional do BNG, Ana Pontón, “que 
non aparece até os minutos 29 e 38 do 
Telexornal”, é dicir, cando este está a 
rematar, o que evidencia “que se lle dá máis 
importancia ao líder da oposición española 
sobre a líder da oposición no País para o 
que emite a CRTVG, Galiza”. O BNG, criticou, 
“ocupa moito máis espazo na escaleta 
dos informativos cando non actúa como 

suxeito activo, senón cando o PP ten unha 
critica que lle dedicar”.

De feito, a deputada do Bloque sinalou 
que, cando a líder da oposición en Galiza é 
protagonista da nova en cuestión, “nunca 
aparece antes do minuto trinta”, o que se 
enmarca dentro dunha “estratexia para 
garantir a supervivencia no poder de 
Rueda e favorecer, na medida das súas 
posibilidades, a chegada ao poder de 
Feijóo en Madrid”. O enfoque da CRTVG 
controlada polo Goberno do PP, denunciou, 
“fai un seguimento moitísimo máis intenso 
do día a día de ERC que do BNG”.

González Albert denunciou “o escándalo” 
que supón esta ocultación da líder da 
oposición en Galiza e emprazando 
á dirección da CRTVG “a asumir 
responsabilidades”, esixencias desouvidas 
polo director xeral da CRTVG.

A deputada  nacionalista destacou 
concluíndo que a manipulación dos medios 
públicos galegos é tal que arrastra unha 
longa protesta dos e das súas traballadoras 
que levan 251 venres negros denunciando 
o uso partidista da TVG e da Radio Galega. 
Tamén a xornada de folga con amplo 
seguimento do seu persoal traballador que 
tivo lugar pasado martes, 7 de marzo, para 
rexeitar a manipulación dos seus contidos 
e servizos informativos.

O BNG denuncia a discriminación e 
ocultación da portavoz nacional, Ana 
Pontón, nos servizos informativos da 
CRTVG



O BNG instou á Xunta a aumentar o número de 
prazas de matronas na sanidade pública galega para 
garantir unha atención específica á esfera sexual e 
reprodutiva das mulleres, o que repercute de modo 
beneficioso na súa saúde global.

“A evidencia demostra que os coidados levados a cabo 
por matronas conseguen bos resultados de saúde, 
con menores taxas de intervencións, menores custos 
e maior satisfacción para ás mulleres”, destacou a 
portavoz de Sanidade, Montserrat Prado. Trátase 
dunha especialidade que non só aborda aspectos 
reprodutivos das mulleres, senón tamén formación 
e información afectivo-sexual, asesoramento sobre 
a saúde menstrual, contracepción, interrupción do 
embarazo, climaterio ou en violencia de xénero.
Fronte esta necesidade, Prado cualificou o actual 
número de matronas na saúde pública galega 
como “palmario”, xa que, argumentou, “a media de 
matronas por 100.000 habitantes nos países da OCDE 

é de 69,8. Datos que distan moito da situación actual 
en Galiza, é unha das Comunidades Autónomas coa 
rateo matrona/muller máis baixos”. Do 2021 a 2025, 
de feito, “xubílanse 85 matronas, o número vai ser 
aínda máis insuficiente”, sinalou.

Galiza, criticou a deputada do BNG, ten de media 
unha única matrona por cada 9.318 mulleres. Para 
remediar esta situación “e chegar a un mínimo farían 
falta arredor de 40 matronas máis para atender 
a mulleres de entre 15 e 69 anos, o que equivalería 
a que para atender á totalidade das mulleres 140 
matronas máis”, remarcou. De feito, a comunidade 
tampouco dispón na súa saúde pública de espazos 
insuficientes para o traballo das matronas tanto nas 
consultas como para a realización de actividades de 
educación sexual, reprodutiva e maternal.

O BNG non é o único actor que demanda unha 
atención especializada ás mulleres na saúde pública, 

declarou a parlamentaria do Bloque, “a OMS afirma 
que a saúde das mulleres e nenas está influenciada 
pola bioloxía relacionada co sexo, o xénero e outros 
determinantes sociais”, argumentou, polo que 
detectar e cubrir as necesidades sanitarias da muller 
é un dereito e un deber dos servizos sanitarios 
públicos”.

É por isto que a formación nacionalista emprazou ao 
Goberno do PP a poñer en marcha unha estratexia  
para garantir unha atención integral á muller na 
totalidade do seu ciclo reprodutivo e na súa saúde 
sexual, cun específico enfoque de xénero, a través 
do reforzo do número de matronas na Atención 
Primaria; unha dotación adecuada de espazos 
físicos, materiais e dispositivos telemáticos tanto 
nas consultas destas profesionais como para 
realizar as actividades de educación efectivo-sexual, 
reprodutiva ou maternal e garantir a presenza 
de matronas en todos os Centros de Orientación 
Familiar (COF).

Ademais, a proposta do BNG recolle garantir a 
calidade asistencial no parto mediante a avaliación 
da prestación, a publicación anual dos resultados, 
actualización de protocolos, garantir a libre elección 
de hospital como se establece na Lei de Garantías; 
a creación do número de unidades de chan pélvico 
e iniciar “de inmediato”, urxiu Prado,  a negociación 
do réxime xurídico e do sistema retributivo das 
Matronas de Atención Primaria. 

O BNG esixe á Xunta a aumentar o 
número de matronas na sanidade para 
garantir a atención integral á saúde 
sexual e reprodutiva das mulleres

O BNG denuncia o “negacionismo” dun Goberno do PP que non 
toma medidas fronte as listas de agarda na sanidade pública

O BNG levou ao Pleno do Parlamento a grave situación 
das listas de agarda en Galiza, que está a ser denunciada 
pr profesionais sanitarios, e pacientes do sistema público 
de saúde e que só atopa enfronte a inacción do Goberno 
do PP.

“Practican un negacionismo inútil, porque xa ninguén lles 
cree. Detrás de tanta sobreactuación está a realidade que 
contan o persoal médico e as pacientes”, criticou Montse 
Prado, que aludiu aos “limbos” nos que se atopan os e as 
doentes por mor do retraso en axendar unha cita ou para 
realizar as probas diagnósticas “ou para as consultas 
sucesivas, para realizar as intervencións cirúrxicas 
ou para as revisións”, incidiu, ao que se lles suman os 
constantes “peches de axendas, onde non se dan citas”; 
problemáticas todas que xa foron inquiridas ao Executivo 
dos Populares na Cámara e que non obtiveron resposta
.
Prado expuxo as longas listas de agarda na sanidade 
pública galega como exdemplo dun modelo do PP que 
procura beneficiar á sanidade privada por riba da pública, 
eido da súa competencia. Uns Populares “que levan 
catorce anos poñéndolle a alfombra vermella á sanidade 
privada, 14 anos actuando como comercial das empresas 
privadas e dos seus fondos de investimento”, denunciou e 
acusounos de ser “o cabalo de Troia” da sanidade de todas 
as galegas e galegos.

Un modelo do PP contestado nas rúas e nas salas de 
espera, tamén nas consultas, con casos denunciados 
polo propio persoal e as e os pacientes na prensa “como 
doentes que teñen que acudir a centros privados para 
ser atendidos e, cando non aceptan a derivación á que 
lles forza o PP, vénse penalizados en na situación de 
pacientes en espera tras a denegación, o que deixa a 
intervención sen prazo”.

A portavoz de Sanidade acusou aos Populares de 
acrecentar o deterioro da sanidade pública “promovendo 
a incapacidade do sistema público para dar resposta. Para 
xustificar a derivación, teoricamente só cando o sistema 
público non pode asumir a demanda, mais resulta que 

esa incapacidade é permanente porque actúan para 
que así sexa”, polo que as longas listas de espera entran, 
argumentou a deputada do BNG, “para xustificar o 
transvase de recursos e a derivación á sanidade privada”.

Esta estratexia da Consellería de Sanidade para o 
demérito da sanidade pública a prol da privada, recolleu 
Prado, consiste no aumento do orzamento destinado 
a asistencia sanitaria con medios privados con 205 
millóns de euros; nas medidas lexislativas “como a Lei de 
garantías de tempos de espera, que legalizou a derivación 
á sanidade privada; co concerto de 1.654 camas, que fai 
que o o 75% das 2226 camas privadas están financiadas 
pola Xunta e, tamén, facilitándolle ás e aos profesionais 
da sanidade pública o seu paso á privada”.

Un “negocio redondo onde o Sergas pon os doentes, 
facilítalle a man de obra, os concertos, as derivacións... e 
as multinacionais a facer caixa”, recriminou ao Executivo 
do PP.

Fronte este modelo que reverte o carácter público do 
sistema de saúde en Galiza, a portavoz de Sanidade 
expuxo o modelo alternativo do BNG, facendo públicas a 
totalidade das listas de espera e as e os doentes sen data 
asignada para o seu tratamento “tanto as listas estruturais 
coma as non estruturais desagregadas por especialidade 
e centro hospitalario” incidiu.

A parlamentaria nacionalista, así mesmo, tamén 
emprazou aos Populares a “poñer luz e taquígrafos” e 
presentar no Parlamento un informe coas derivacións 
realizadas a centros alleos á rede hospitalaria do Sergas 
nos últimos cinco anos. Tamén esixiulles facilitar ás 
e os doentes a situación da súa lista de agarda; ter as 
axendas abertas “de xeito permanente” e non sacar ás 
e os pacientes delas e a restitución das listas de agarda 
estruturais, mantendo a antigüidade sen ter en conta 
se o doente aceptou a derivación a un centro privado. 
Propostas todas rexeitadas polo Goberno do PP na 
Cámara, que seguiu sen render contas do estado das 
listas de agarda en Galiza.



Representantes das cinco firmas internacionais de arquitectura 
que aspiran a rehabilitar Santa Clara (Nieto Sobejano, Kengo 
Kuma, a UTE David Chipperfield-Carlos Seoane, Kaan, e a 
UTE Snohetta-Alfonso Penela) visitaron as instalacións do 
convento para iniciar o traballo de campo a partir do que 
deseñarán anteproxecto para recuperar o conxunto relixioso e 
transformalo en museo. 

Trátase da primeira das visitas que poderán facer as equipas co 
fin de recoller toda a información posible para realizar cadanseu 
deseño, que deberán entregar antes do mes de xuño co fin de que 
o xurado escolla a mellor proposta. Segundo o vicepresidente  
César Mosquera, o obxectivo é que o conxunto de Santa Clara se 
converta no “estandarte do Museo de Pontevedra” integrándose 
na cidade e dando, á vez, resposta ás necesidades museísticas 
da institución.

“Santa Clara representa moitísimo en Pontevedra. Estaba 
aquí sempre presente, pero recóndita, estraña. Había interese 
soterrado por saber que pasaba aquí dentro”, explicou ás equipas 

de arquitectura, ante as que destacou que foron máis de 17.000 
as persoas visitantes que pasaron polo conxunto nas diferentes 
xornadas de portas abertas.
  
Para o vicepresidente a recuperación de Santa Clara é “unha 
grande esperanza á altura das actuacións que se fixeron a 
finais do século XIX no ensanche de Pontevedra”. Destacou 
que é preciso abrir o recinto á cidade, o que augurou non será 
fácil: “Un dos retos será como mantendo a idea e estrutura do 
convento lograr permeabilizar co exterior e que funcione como 
unha peza integrada no tecido urbano”, salientou. 

En segundo lugar, o nacionalista destacou que o Museo de 
Pontevedra é un dos museos provinciais máis importantes de 
todo o Estado e o máis potente con distancia na Galiza, polo que 
tamén “hai que acadar que Santa Clara funcione como museo”. 
“A solución non é fácil para iso estades vós.  Hai que ver como 
lograr que sexa o estandarte do Museo. Nós temos gran enorme 
ilusión en que isto sexa unha actuación que resolva moitos 
problemas e mellore moito o Museo e a cidade. Agradecemento 

por que estudos tan importantes acheguen solucións para 
poñer sobre a mesa e nos van levar polo bo camiño”, finalizou.

Pola súa parte, o director do Museo subliñou que a xornada 
de traballo dfoi importante porque sentou as bases para a 
nova configuración do conxunto de edificios do convento. “A 
esperanza que temos é moi grande porque con este concurso 
se seleccionaron cinco estudos de arquitectura a nivel mundial 
premiados en múltiples proxectos. A experiencia que buscamos 
é que deste proceso de reflexión teñamos a mellor das solucións 
posibles”, dixo.

Aos estudos de arquitectura pediulles “que pensen e tomen 
a iniciativa e o proxecto con moito cariño e con moito amor 
porque é unha actuación complexa, un espazo moi grande, que 
integra un número moi grande de unidades edificatorias moi 
diferentes e unha zona verde tremendamente importante. Hai 
que buscar unha solución que amose equilibrio entre manter a 
esencia e o espírito do espazo, pero tamén atender o Museo de 
Pontevedra do século XXI”. Lembrou que será nunha segunda 
fase na que intervirá o xurado cando se decida o proxecto final.

Competencia “tremenda” 
e previsión de cinco proxectos moi diferentes

A equipa de arquitectura con máis puntuación na primeira 
criba do concurso de anteproxectos  foi  Nieto Sobejano, 
que conseguiu 100 puntos dos 100 posibles. A Pontevedra 
trasladáronse dende Madrid os socios principais, Fuensanta 
Nieto e Enrique Sobejano, xunto ao museólogo Antonio Nicolau. 

Sobejano explicou que o interese en participar no concurso 
para rehabilitar Santa Clara xorde pola carreira do estudo, que 
estivo sempre enfocada a edificios culturais e intervencións no 
Patrimonio en edificios con contextos “complexos e difíciles”.

“Poucas veces, e temos moita experiencia, atopamos as 
circunstancias que conflúen aquí en Santa Clara. Por unha 
parte é un edificio histórico con grande valor patrimonial, pero 
por outro é un lugar que ten unha topografía tremendamente 
presente que vai influír moito no proxecto. É un edificio que non 
está illado. Forma parte do verdadeiro corazón da cidade de 
Pontevedra”, dixo.

En calquera caso, subliñou que “se teño que resumir o que máis 
nos interesou é precisamente a cuestión de que é un edificio que 
durante séculos estivo pechado e enclaustrado, privativo das 

relixiosas que estaban aquí, que debe e pretende transformarse 
nun espazo público. Os museos contemporáneos, a súa maior 
necesidade non só radica nas coleccións e nas exposicións, 
senón en transformarse en espazos públicos que modifiquen e 
melloren a relación coa cidade. Iso foi o esencial”.

Pola súa banda, Fuensanta Nieto destacou o interese de como 
se desenvolveu a construción dos edificios do conventos, as 
reconstrucións, engadidos, demolicións... que se deben ter en 
conta no proxecto. “Temos que ser capaces de que todo funcione 
como un todo, porque -o que a min me pareceu- é que Santa 
Clara é como unha agregación de edificios. Temos que ser 
capaces de que funcionen como un todo e que ademais que 
o conxunto sexa parte dos outros edificios que pertencen ao 
Museo. É un auténtico reto”. 

Sobre o resultado final da súa proposta, ambos destacaron que 
“a experiencia en rehabilitación danos a visión de que todas as 
rehabilitacións son diferentes”. “Se dixeramos que este caso 
vai ser coma outro seguramente nos equivocaríamos. Primeiro 
porque corresponde moito á cultura de cada lugar como se 
executan os edificios. Aquí estamos a ver impresionantes 
‘sillares’ de granito que non atopamos noutros edificios doutros 
lugares. Iso leva consigo patoloxías e outros aspectos técnicos 
que son fundamentais para que funcione o edificio... Pero agora 
mesmo preocúpannos máis as cuestións conceptuais, como 
se consigue en que todo isto se transforme en algo diferente 
mantendo a esencia. Logo virá a parte técnica”, insistiron.

Para as representantes do estudo, o primeiro contacto con 
Santa Clara foi “básico” porque “van aparecendo ideas a medida 
que vas coñecendo e vendo o obxecto de traballo”. De feito, o 
museólogo Antonio Nicolau salientou que “é tamén un reto 
interesante como debe ser un museo histórico arqueolóxico 
do século XXI. Como debe ser o espazo público, como liga o 
espazo público de horta cunhas reservas visitables, cun centro 
de xestión arqueolóxica... Todo iso implica unha reflexión 
museolóxica de como deben ser os espazos, as circulacións, que 
actitude agardamos do público, etc, na que queremos traballar. 
Agardamos facer unha boa proposta”. 

Sobre a competencia e os demais equipos presentados ao 
concurso, Nieto Sobejano aseguraron que é “tremenda”. 
“Coñecemos a todos porque dun modo ou outro coincidimos 
noutros proxectos. Son equipos fantásticos. O que cabe agardar 
son cinco propostas moi distintas e aínda así todas pensadas 
con moito interese”, finalizaron. 

As cinco equipas internacionais de arquitectura 
que aspiran a rehabilitar Santa Clara comezan o 
traballo de campo para deseñar a súa proposta



As forzas políticas defenderán no Pleno do Congreso da vindeira terza feira, 14 de 
marzo, unha Proposición de Lei para a recuperación e ampliación dos dereitos laborais. 
As organizacións asinantes da iniciativa aprecian como “necesaria e urxente” a 
introdución de aspectos ausentes na lexislación vixente. En especial, cuestións básicas 
e prioritarias relativas á protección fronte aos despedimentos e ao combate contra a 
precariedade no ámbito do traballo.

As forzas soberanistas constatan que non se derrogou a maior parte dos aspectos 
introducidos polas reformas laborais de 2010 e 2012 e consideramos que a última 
modificación lexislativa, aprobada polo goberno en data 28 de decembro de 2021 mediante 
Real Decreto-lei 32/2021, omitiu varios dos ámbitos que resultaba imprescindible 
emendar. Por este motivo e co fin de complementar a devandita iniciativa lexislativa 
do goberno, con total vontade de colaboración con todos os actores que compartan a 
aspiración de garantir mellores dereitos aos e as traballadoras, rexistran a presente 
Proposición de Lei.

O obxectivo principal da iniciativa é transformar o mercado de traballo e, con el, as 
condicións de vida das persoas traballadoras. Para tal finalidade, “mentres os nosos 
países non alcancen a plena soberanía, traballaremos para construír un novo marco 
xurídico no estado que sexa realmente garantista cos dereitos laborais de todos os e as 
traballadoras e respectuoso coa realidade socioeconómica e sindical das nacións que 
compoñen o estado”.

BNG, Esquerra Republicana, EH Bildu expomos nesta proposta, entre outras 
modificacións: un aumento das indemnizacións, a modificación das causas de 
despedimento, a recuperación dos salarios de tramitación, a reinstauración da 
autorización administrativa en caso de despedimento colectivo, novas medidas para 
combater a precariedade, a parcialidade e a inestabilidade no traballo, modificacións 
no ámbito da subcontratación para unha equiparación real de dereitos e unha 
fortalecemento da negociación colectiva.

Esta iniciativa constitúe unha plataforma que debe servir, a criterio dos propoñentes, 
como punto de partida dun proceso amplo de debate, negociación e acordo entre os 
distintos axentes sociais, sindicais e políticos. A iniciativa exposta aspira a resultar 
compatible e non excluínte cos proxectos anunciados polo ministerio de traballo e 
economía social. O noso propósito é a consecución dun acordo social e parlamentario 
que permita aprobar unha nova Lei ambiciosa e efectiva que dea resposta ás demandas 
das persoas traballadoras en materia de lexislación laboral.

Por todo iso, facemos un chamamento ás deputadas e deputados do Congreso para que, 
configúrese novamente unha maioría ampla co concurso dos partidos que forman parte 
do goberno e das forzas soberanistas e de esquerda. Entre todas, debemos posibilitar 
a tramitación parlamentaria desta Proposición e, con ela, o inicio do novo proceso de 
debate, negociación e acordo para a recuperación e ampliación dos dereitos laborais do 
conxunto das persoas traballadoras do estado.

O BNG defenderá no Congreso a 
Proposición de Lei para recuperar e 
ampliar dereitos laborais

Soutomaior é o concello no que os fogares teñen os salarios máis 
baixos de toda a ría de Vigo. Fronte a concellos como Moaña no 
que as familias teñen salarios de 7479€ por persoa e ano, Vilaboa 
(7433 €) ou Redondela (7680€) no caso de Soutomaior as familias 
apenas acadan os 7337 euros por persoa ao ano. 

Pero ademais dos salarios máis baixos, os fogares de Soutomaior 
son tamén os que teñen as segundas peores pensións de toda a 
provincia de Pontevedra. Se unha familia de Bueu ingresa 4176 
euros por persoa e ano; e unha de Vilaboa 3823 €; no caso das 
familias de Soutomaior fican en 2990 euros, case mil euros menos 
por persoa e ano que os veciños de Vilaboa, e cun dato que é o 
segundo peor de toda a provincia de Pontevedra (só por detrás de 
Ogrove)

Pola contra, o único dato no que o concello de Soutomaior está 
á cabeza  é nas prestacións por desemprego. As familias de 
Soutomaior cobran 843 € polos seus familiares que están no paro 
cada ano, fronte aos 658 € de Vilaboa ou os 720€ de Moaña, algo que 
se debe ás maiores cifras de desemprego existentes en Soutomaior 
comparada co resto dos concellos da contorna.

A este respecto, o portavoz municipal do BNG: Manu Lourenzo 
sinalou que “28 anos do PP converteron Soutomaior nun dormitorio, 
sen industria, sen comercio local e coa ría soportando verquidos 
constantes. O resultado é este, os salarios máis baixos da ría e as 
pensións máis baixas da provincia, e as que máis prestacións por 
desemprego cobramos, unido a unha producción de riqueza das 
máis baixas de toda a provincia.

Somos un concello con mar, cunha ubicación inmellorable e cun 
potencial inmenso. Queremos vivir e que vivan os nosos fillos nel. 
Pero para iso temos que sanear a ría, atraer industria, apostar por 
un modelo urbano dinámico e polos nosos sectores productivos. 
non nos resignamos a ter o PIB máis baixo, unha cifra de paro 
disparada e que quen teña traballo teña os salarios máis baixos e 
as peores pensións. Querémoslle a Soutomaior e traballaremos ata 
darlle o futuro que a nosa veciñanza merece.

Soutomaior é o concello cos 
salarios e as pensións máis baixas 
de toda a ría de Vigo



O 14 de marzo, o Bloque Nacionalista Galego defenderá 
unha iniciativa no Congreso para que a administración 
do Estado deixe do fomentar, protexer e valorizar os 
espectáculos taurinos. O deputado do BNG, Néstor Rego, 
reclama derrogar a Lei para a regulación da Tauromaquia 
como patrimonio cultural, así como suprimir o Premio 
Nacional e calquera medida que supoña subvencións, 
investimentos, beneficios fiscais ou calquera outra forma 
de financiamento público. Aliás, Rego lamenta que PSOE 
e Podemos excluísen as touradas da Lei de Protección 
Animal.

A Lei 18/2013, do 12 de novembro, para a regulación da 
tauromaquia como patrimonio cultural, recoñece no 
seu preámbulo que a tauromaquia está supeditada ás 
mudanzas sociais que se veñen experimentando neste 
ámbito. Neste sentido, a formación nacionalista entende 
que, a día de hoxe, a “exhibición e exaltación da violencia 
cos animais a través da promoción pública é contraria á 
crecente sensibilidade social pola protección do medio 
ambiente e os animais”. 

“A recente Lei de Benestar animal, tal e como lembrei 
na tribuna do hemiciclo, foi unha oportunidade perdida 
para prohibir as touradas -tal e como defendíamos nunha 
emenda presentada e PSOE e UP votaron en contra-, a 
máxima expresión do maltrato animal” lembra Néstor 
Rego. Para o deputado nacionalista, os espectáculos 
taurinos seguen a ser unha excepción no marco da 
lexislación de protección dos animais en canto ao seu 
sufrimento e morte, polo que “non é pertinente estender 
dita excepcionalidade á xeneralidade a través da 
declaración legal das touradas como patrimonio cultural”.

“O BNG ten clara a súa posición sobre as corridas de 
touros: non son cultura, son tortura. Por iso defenderemos 
esta iniciativa no Congreso para derrogar a lei que regula 
a tauromaquia como patrimonio cultural e suprimir todas 
as medidas de fomento, protección ou valorización dos 
espectáculos taurinos por parte dos poderes públicos” 
sinala o deputado do BNG na cámara baixa.

Ademais, dentro da iniciativa presentada, reclama a 
supresión do Premio Nacional de Tauromaquia e as 
Medallas de Belas Artes para os espectáculos taurinos. 
“Queremos eliminar calquera medida que supoña 
subvencións, investimentos, beneficios fiscais ou 
calquera outra forma de financiamento público, directa 

ou indirecta, por parte dos poderes públicos do Estado” 
engade.

A mesma limitación aplicarase ás actividades de crianza 
e selección do touro de lidia, formación de profesionais 
taurinos, e construción, rehabilitación, montaxe e 
mantemento de prazas de touros e instalacións, 
permanentes ou non, destinadas á realización destes 
espectáculos.

“É hora de rematar coa institucionalización da exhibición 
e a exaltación da violencia cos animais a través da 
promoción pública. Os poderes públicos non poden 
continuar enxalzando estes supostos espectáculos onde 
se causan maos tratos aos animais até a súa morte” 
conclúe Rego.

BNG defenderá no Congreso deixar de 
fomentar os espectáculos taurinos

“É hora de rematar coa 
institucionalización da 
exhibición e a exaltación 
da violencia cara aos 
animais. Os poderes 
públicos non poden 
continuar enxalzando 
estes supostos 
espectáculos”


